
O‘ZBEKISTONDA SANOAT KORXONALARINING 
ENERGIYA TA’MINOTIDA QAYTA 
TIKLANUVCHI ENERGIYA MANBALARINING 
O‘RNI VA ISTIQBOLLARI
Jo‘ramurodova Feruza Mardon qizi 

Annotatsiya: Mazkur maqolada O‘zbekistonda sanoat korxonalarining energiya ta’minotida qayta 
tiklanuvchi energiya manbalaridan foydalanishning hozirgi holati va istiqbollari tahlil qilingan. Qayta 
tiklanuvchi energiyaning o‘rnatilgan quvvati dinamikasi, iqtisodiy samaradorligi hamda sanoat korxonalari 
uchun ahamiyati baholangan. Tadqiqot natijasida qayta tiklanuvchi energiyadan foydalanish energiya 
xarajatlarini kamaytirish, tabiiy gazni tejash va energiya ta’minoti barqarorligini oshirish imkonini berishi 
aniqlangan.

Kalit so‘zlar: qayta tiklanuvchi energiya, sanoat korxonalari, quyosh energetikasi, shamol energetikasi, 
energiya samaradorligi, energiya ta’minoti, iqtisodiy samaradorlik, yashil energetika.

Abstact: This article analyzes the current state and prospects of renewable energy use in the energy supply 
of industrial enterprises in Uzbekistan. The dynamics of renewable energy capacity, its economic efficiency, 
and its importance for industrial enterprises are assessed. The results show that the use of renewable energy 
can reduce energy costs, save natural gas, and improve the reliability of energy supply.

Keywords: renewable energy, industrial enterprises, solar energy, wind energy, energy efficiency, energy 
supply, economic efficiency, green energy.

Аннотация: В статье анализируются современное состояние и перспективы использования 
возобновляемых источников энергии в энергоснабжении промышленных предприятий Узбекистана. 
Рассмотрены динамика установленной мощности возобновляемой энергетики, её экономическая 
эффективность и значение для промышленных предприятий. Результаты исследования показывают, 
что использование возобновляемой энергии способствует снижению энергетических затрат, экономии 
природного газа и повышению устойчивости энергоснабжения.

Ключевые слова: возобновляемая энергия, промышленные предприятия, солнечная энергетика, 
ветровая энергетика, энергоэффективность, энергоснабжение, экономическая эффективность, зеленая 
энергетика.

K I R I S H
Bugungi kunda energiya resurslariga bo‘lgan talabning ortishi, iqlim o‘zgarishi va energiya xavfsizligini 

ta’minlash masalalari qayta tiklanuvchi energiya manbalaridan foydalanishni jahon iqtisodiyotining ustuvor 
yo‘nalishlaridan biriga aylantirmoqda. IRENA ma’lumotlariga ko‘ra, 2024-yil yakunida dunyoda qayta tiklanuvchi 
energiya quvvatlari 4 448 GVt ga yetgan bo‘lib, bir yil davomida 585 GVt yangi quvvat ishga tushirilgan. Yangi 
elektr energetikasi quvvatlarining 92,5 foizi qayta tiklanuvchi manbalar hissasiga to‘g‘ri kelgan.

Jahon energetika tizimidagi ushbu tendensiya sanoat korxonalarining energiya ta’minotiga ham 
bevosita ta’sir ko‘rsatmoqda. Xususan, korxonalarda energiya xarajatlarini kamaytirish, ishlab chiqarishning 
uzluksizligini ta’minlash va an’anaviy energiya manbalariga bog‘liqlikni qisqartirish maqsadida quyosh, shamol, 
gidroenergetika va biomassa kabi manbalardan foydalanish imkoniyatlari kengaymoqda.

O‘zbekistonda ham elektr energiyasiga bo‘lgan talabning ortishi qayta tiklanuvchi energiya manbalarini 
rivojlantirish zaruratini kuchaytirmoqda. Milliy statistika qo‘mitasi ma’lumotlariga ko‘ra, mamlakatda elektr 
energiyasi ishlab chiqarish 2020-yildagi 66,5 mlrd kVt·soatdan 2024-yilda 82,7 mlrd kVt·soatga yetgan. 

Shu davrda quyosh elektr stansiyalarida ishlab chiqarilgan elektr energiyasi 49 mln kVt·soatdan 3,97 mlrd 
kVt·soatgacha oshgan.

Shu sababli, O‘zbekistonda sanoat korxonalarining energiya ta’minotini diversifikatsiya qilish, energiya 
xarajatlarini optimallashtirish va ishlab chiqarish samaradorligini oshirishda qayta tiklanuvchi energiya 
manbalarining o‘rnini ilmiy jihatdan baholash dolzarb masalalardan biri hisoblanadi. Mazkur maqolada 
O‘zbekistonda sanoat korxonalarining energiya ta’minotida qayta tiklanuvchi energiya manbalaridan foydalanish 
holati, uning iqtisodiy ahamiyati va rivojlanish istiqbollari tahlil qilinadi.

M A V Z U G A  O I D  A D A B I Y O T L A R  S H A R H I
B. Isakulova, L. Usmanova va D. Saidvaliyeva tomonidan olib borilgan tadqiqotda O‘zbekistonda yashil 

iqtisodiyotga o‘tish jarayoni hamda qayta tiklanuvchi energiya manbalarini rivojlantirish istiqbollari o‘rganilgan. 
Tadqiqotda mamlakatda energiyaga bo‘lgan talabning ortishi, ekologik muammolar va qayta tiklanuvchi 
energiya manbalariga o‘tish zarurati tahlil qilingan. Shuningdek, yashil iqtisodiyotga o‘tishda davlat siyosati, 
investitsiyalar, energiya samaradorligi va ESG omillarining ahamiyati baholangan. Mualliflar energiya bozorini 
liberallashtirish, energiya narxlarini bozor tamoyillari asosida shakllantirish hamda qayta tiklanuvchi energiya 
infratuzilmasini rivojlantirish zarurligini ta’kidlagan [2].

T. Shaydanov, G. Abirova, N. Engalicheva va boshqa tadqiqotchilar tomonidan O‘zbekistonning qayta 
tiklanuvchi energiya manbalariga o‘tish jarayonidagi muammolar va istiqbollar tadqiq etilgan. Tadqiqotda 
mamlakat energetika tizimining an’anaviy yoqilg‘i manbalariga, xususan, gaz, neft va ko‘mirga bog‘liqligi 
hamda ushbu holatning ekologik va iqtisodiy oqibatlari ko‘rib chiqilgan. Mualliflar quyosh, shamol va 
gidroenergetika kabi qayta tiklanuvchi energiya manbalaridan foydalanishni kengaytirish O‘zbekistonning 
energiya xavfsizligini mustahkamlash va barqaror rivojlanishini ta’minlashning muhim yo‘nalishi ekanligini 
asoslagan [3].

G. Nigmatullaeva, F. Ibragimova, N. Dekhkanova va boshqa tadqiqotchilar tomonidan qayta tiklanuvchi 
energiya iste’moli va CO₂ emissiyasi o‘rtasidagi bog‘liqlik 48 ta mamlakat misolida 2000–2020-yillar ma’lumotlari 
asosida o‘rganilgan. Tadqiqotda OLS, Fixed Effects, GLS va GMM kabi ekonometrik baholash usullaridan 
foydalanilgan. Natijalar qayta tiklanuvchi energiya iste’molining ortishi aholi jon boshiga CO₂ emissiyalarining 
kamayishiga xizmat qilishini ko‘rsatgan. Mualliflar qayta tiklanuvchi energiyaga investitsiyalarni rag‘batlantirish, 
xususiy sektor ishtirokini kengaytirish va yashil texnologiyalarni rivojlantirishni ekologik barqarorlikni 
ta’minlashning muhim omillari sifatida baholagan [4].

O‘zbekistonda qayta tiklanuvchi energiya manbalaridan foydalanishning huquqiy-institutsional asoslari 
ham qator normativ-huquqiy hujjatlarda belgilangan. Xususan, O‘zbekiston Respublikasining 2019-yil 
21-maydagi Qayta tiklanuvchi energiya manbalaridan foydalanish toʻgʻrisida”gi O‘RQ-539-son1 Qonunida 
qayta tiklanuvchi energiya manbalaridan foydalanishni rivojlantirish, ushbu sohadagi davlat siyosati va 
iqtisodiy rag‘batlantirish mexanizmlari belgilangan. Mazkur huquqiy asos sanoat korxonalarida quyosh, 
shamol va boshqa qayta tiklanuvchi energiya manbalaridan foydalanish imkoniyatlarini kengaytirishga xizmat 
qiladi.

T A D Q I Q O T  M E T O D O L O G I YA S I
Tadqiqotda O‘zbekistonda sanoat korxonalarining energiya ta’minotida qayta tiklanuvchi energiya 

manbalaridan foydalanish holati va rivojlanish tendensiyalari statistik hamda qiyosiy tahlil usullari asosida 
o‘rganildi. Shuningdek, qayta tiklanuvchi energiyaning o‘rnatilgan quvvati, energiya samaradorligi, tabiiy gazni 
tejash va iqtisodiy samaradorlik ko‘rsatkichlari tahlil qilinib, uning sanoat korxonalari energiya ta’minotidagi 
istiqbollari baholandi.

T A H L I L  V A  N A T I J A L A R
O‘zbekistonda iqtisodiy faollik va sanoat ishlab chiqarishining kengayishi elektr energiyasiga bo‘lgan 

talabning ortishiga olib kelmoqda. Milliy statistika qo‘mitasining rasmiy ma’lumotlariga ko‘ra, mamlakatda elektr 
energiyasi ishlab chiqarish hajmi 2020-yildagi 66 500,7 mln kVt·soatdan 2024-yilda 82 739,7 mln kVt·soatga 
yetgan. Ya’ni, besh yillik davrda ishlab chiqarish 24,4 % ga oshgan. Yillik o‘sish sur’ati 2021-yilda 7,3 %, 2022-
yilda 4,1 %, 2023-yilda 5,0 % va 2024-yilda 6,1 %ni tashkil etgan (1-jadval).

1	  https://lex.uz/docs/-4346831

1-jadval
O‘zbekistonda elektr energiyasi ishlab chiqarish va yashil energiya ulushi2

Ko‘rsatkich 2020 2021 2022 2023 2024 2025
Elektr energiyasi ishlab 
chiqarish, mln kVt·soat 66 500,7 71 364,6 74 269,3 78 005,4 82 739,7 86 798,7

Yillik o‘sish sur’ati, % – 107,3 104,1 105,0 106,1 104,9
Yashil energiyaning 

ulushi, % 7,5 7,0 9,3 9,6 15,7 21,4

O‘zbekistonda iqtisodiy faollik va sanoat ishlab chiqarishining kengayishi elektr energiyasiga bo‘lgan 
talabning ortishiga sabab bo‘lmoqda. Jadval ma’lumotlaridan ko‘rinib turibdiki, 2020-yilda 66 500,7 mln kVt·soat 
elektr energiyasi ishlab chiqarilgan bo‘lsa, 2025-yilga kelib, bu ko‘rsatkich 86 798,7 mln kVt·soatni tashkil etgan. 
Natijada, 2020–2025-yillarda elektr energiyasi ishlab chiqarish hajmi 30,5 % ga oshgan.

Shu bilan birga, elektr energetikasi tarkibida qayta tiklanuvchi energiya manbalarining ulushi ham sezilarli 
ravishda ortgan. Yashil energiyaning ulushi 2020-yildagi 7,5 % dan 2025-yilda 21,4 % gacha oshib, qariyb 2,9 
baravar ko‘paygan. Ayniqsa, 2023–2025-yillarda ushbu ko‘rsatkichning 9,6 %dan 21,4 %gacha oshishi qayta 
tiklanuvchi energetika rivojlanishining jadallashganini ko‘rsatadi.

Elektr energiyasi ishlab chiqarishning umumiy hajmi oshib borayotgan bir sharoitda yashil energiya 
ulushining tez sur’atlarda ko‘payishi O‘zbekiston energetika tizimida manbalarni diversifikatsiya qilish jarayoni 
kuchayayotganini anglatadi. Bu jarayon sanoat korxonalari uchun ham muhim bo‘lib, qayta tiklanuvchi energiya 
manbalarini ishlab chiqarish jarayonlariga joriy etish orqali energiya ta’minoti barqarorligini oshirish va uzoq 
muddatli energiya xarajatlarini optimallashtirish imkonini beradi.

Shunday qilib, 2020–2025-yillar dinamikasi elektr energiyasiga bo‘lgan talabning o‘sishi bilan bir 
qatorda, qayta tiklanuvchi energiya manbalarining energetika balansidagi ahamiyati ham ortib borayotganini 
ko‘rsatmoqda. Bu esa sanoat korxonalarida quyosh, shamol va boshqa qayta tiklanuvchi energiya manbalaridan 
foydalanishni kengaytirish uchun muhim shart-sharoit yaratadi (1-rasm).

1-rasm. O‘zbekistonda qayta tiklanuvchi energiya 
manbalarining quvvati o‘zgarishi (2021-2025-yillar)3

2	  Manba: O‘zbekiston Respublikasi Milliy statistika qo‘mitasi SIAT ma’lumotlari.
3	  Manba: O‘zbekistondan Respublikasi Milliy statistika qo‘mitasi.

IRENAning Renewable Capacity Statistics 2026 ma’lumotlariga ko‘ra, O‘zbekistonda qayta tiklanuvchi 
energiya manbalarining o‘rnatilgan quvvati 2021-yildagi 2 056 MWdan 2025-yilda 10 027 MWgacha oshgan. 
Ya’ni, besh yil davomida qayta tiklanuvchi energiya quvvati qariyb 4,9 baravar ko‘paygan. IRENA ma’lumotlarida 
2025-yil yakunida ushbu quvvatning asosiy qismini quyosh — 5 934 MW, gidroenergetika — 2 441 MW va 
shamol energetikasi — 1 652 MW tashkil etgan.

Ayniqsa, 2023–2025-yillarda o‘sish sur’atining keskin tezlashgani kuzatiladi. Jami qayta tiklanuvchi quvvat 
2023-yilda 3 250 MW bo‘lgan bo‘lsa, 2024-yilda 6 079 MW va 2025-yilda 10 027 MWga yetgan. Bunda asosiy 
o‘sish quyosh va shamol energetikasi hisobiga yuz bergan: quyosh quvvati 2023-yildagi 867 MWdan 2025-
yilda 5 934 MWga, shamol quvvati esa 1 MWdan 1 652 MWga oshgan. Gidroenergetika esa nisbatan barqaror 
o‘sib, 2 382 MWdan 2 441 MWgacha yetgan.

Shu bilan birga, IRENA ma’lumotlarida biomassa (bioenergiya) bo‘yicha O‘zbekiston uchun alohida 
o‘rnatilgan elektr quvvati qayd etilmagan. Bu holat mamlakatda biomassa resurslari mavjud emasligini 
anglatmaydi. Aksincha, qishloq xo‘jaligi chiqindilari, chorvachilik chiqindilari, biogaz va boshqa organik 
resurslardan energetik maqsadlarda foydalanish imkoniyatlari mavjud. Biroq qayta tiklanuvchi elektr energetikasi 
tarkibida biomassa yo‘nalishining amaliy miqyosi hozircha quyosh, gidro va shamol energetikasiga nisbatan 
ancha past ekanini ko‘rsatadi. IRENA bioenergiyani qayta tiklanuvchi energiyaning alohida texnologik yo‘nalishi 
sifatida hisobga oladi va biomassa hamda biogaz asosidagi loyihalarni bioenergy tarkibida ko‘rsatadi.

Sanoat korxonalari nuqtayi nazaridan, mazkur holat ikki tomonlama ahamiyatga ega. Bir tomondan, 
quyosh va shamol energetikasining tez kengayishi sanoat korxonalarining elektr ta’minotini diversifikatsiya 
qilish va an’anaviy energiya manbalariga bog‘liqlikni kamaytirish imkoniyatlarini oshirmoqda. Ikkinchi tomondan, 
biomassa yo‘nalishining amaliy ko‘lamini kengaytirish sanoat korxonalarida ishlab chiqarish chiqindilari va 
qishloq xo‘jaligi xomashyosi qoldiqlaridan energiya olish imkoniyatlarini rivojlantirish uchun istiqbolli yo‘nalish 
hisoblanadi.

Umuman, IRENA ma’lumotlari O‘zbekistonda qayta tiklanuvchi energetikaning gidroenergetik modeldan 
quyosh va shamol energetikasi ustun bo‘lgan diversifikatsiyalangan modelga o‘tayotganini ko‘rsatadi. Biroq 
biomassa energetikasining statistik ko‘rsatkichlarda deyarli namoyon bo‘lmasligi sanoat korxonalarida ushbu 
manbadan foydalanish imkoniyatlarini alohida o‘rganish zarurligini ko‘rsatadi.

O‘zbekistonda qayta tiklanuvchi energiya manbalaridan foydalanishning iqtisodiy samarasi nafaqat 
o‘rnatilgan quvvatlarning o‘sishi, balki ishlab chiqarilgan elektr energiyasi, tejalgan tabiiy gaz hamda qayta 
tiklanuvchi energiya asosida ishlab chiqarilgan elektrni tarmoqqa uzatuvchi xo‘jalik yurituvchi subyektlarga 
amalga oshirilayotgan to‘lovlarda ham namoyon bo‘lmoqda.

2023–2025-yillarda jismoniy va yuridik shaxslarga tarmoqqa uzatilgan elektr energiyasi uchun jami 462,1 
mlrd so‘m to‘langan bo‘lsa, 2026-yil yanvar–iyul oylarining o‘zida ushbu ko‘rsatkich 632,7 mlrd so‘mni tashkil 
etdi. Shundan 196 mlrd so‘m yuridik shaxslarga to‘langan. Bu qayta tiklanuvchi energiya ishlab chiqarishning 
biznes subyektlari uchun ham bevosita iqtisodiy manfaat manbaiga aylanayotganini ko‘rsatadi.

Bundan tashqari, qayta tiklanuvchi energetika loyihalari doirasida 2 508 MW quyosh quvvati yaratilishi 
natijasida 4,715 mlrd kVt·soat elektr energiyasi ishlab chiqarilgan va 1,271 mlrd m³ tabiiy gaz tejalgan. Demak, 
qayta tiklanuvchi energiyaning iqtisodiy samarasi faqat elektr xarajatlarini kamaytirish bilan cheklanmay, tabiiy 
gaz resurslarini tejash va energiya ta’minotini diversifikatsiya qilish orqali ham shakllanmoqda.

Shu yerda hisob-kitob ham qilamiz: 4,715 mlrd kVt·soat elektr ishlab chiqarish va 1,271 mlrd m³ gaz 
tejalishi asosida 1 kVt·soat “yashil” elektr energiyasiga to‘g‘ri keladigan gaz tejalishini hisoblash mumkin:

Ya’ni, keltirilgan ko‘rsatkichlardan kelib chiqib, 1 kVt·soat qayta tiklanuvchi elektr energiyasi hisobiga 
o‘rtacha 0,27 m³ tabiiy gaz tejalishiga teng ko‘rsatkich hosil bo‘ladi.

Bu ko‘rsatkich sanoat korxonalari uchun ayniqsa muhim, chunki qayta tiklanuvchi energiyadan foydalanish 
orqali korxona elektr xarajatlarini optimallashtirish bilan birga, tabiiy gazga bo‘lgan ehtiyojni ham qisqartirishi 
mumkin.

O‘zbekistonda qayta tiklanuvchi energiya manbalarining jadal rivojlanishi sanoat korxonalarining 
energiya ta’minotini diversifikatsiya qilish uchun yangi imkoniyatlar yaratmoqda. IRENA ma’lumotlariga 
ko‘ra, mamlakatda qayta tiklanuvchi energiyaning o‘rnatilgan quvvati 2021-yildagi 2 056 MWdan 2025-
yilda 10 027 MWgacha oshgan. Ayniqsa, quyosh va shamol energetikasining tez sur’atlarda rivojlanishi 
sanoat korxonalarida elektr energiyasining bir qismini o‘z ishlab chiqarish quvvatlari hisobidan ta’minlash 
imkoniyatini kengaytirmoqda.

Sanoat korxonalari uchun istiqboldagi asosiy yo‘nalishlardan biri quyosh fotoelektr stansiyalarini 
korxonalarning ishlab chiqarish obyektlariga integratsiya qilish hisoblanadi. Bunda korxonaning kunduzgi elektr 
energiyasiga bo‘lgan talabini qisman quyosh energiyasi hisobidan qoplash, ortiqcha ishlab chiqarilgan elektr 
energiyasini esa tarmoqqa uzatish orqali qo‘shimcha iqtisodiy manfaat olish mumkin. Shamol energetikasi 
esa shamol salohiyati yuqori bo‘lgan hududlarda yirik sanoat korxonalarining barqaror elektr ta’minotini 
diversifikatsiya qilish imkonini beradi.

Shuningdek, biomassa va biogaz energetikasini rivojlantirish sanoat korxonalari uchun alohida istiqbolli 
yo‘nalishdir. IRENA ma’lumotlarida O‘zbekiston bo‘yicha biomassa energetikasining alohida o‘rnatilgan 
elektr quvvati qayd etilmagan. Bu holat ushbu yo‘nalishni yanada rivojlantirish uchun salmoqli imkoniyatlar 
mavjudligini ko‘rsatadi. Shu sababli, qishloq xo‘jaligi va oziq-ovqat sanoati chiqindilari, chorvachilik chiqindilari 
hamda boshqa organik qoldiqlardan biogaz va elektr energiyasi ishlab chiqarishni kengaytirish sanoat 
korxonalarining energiya xarajatlarini kamaytirish bilan birga, chiqindilarni qayta ishlash samaradorligini ham 
oshirishi mumkin.

Umuman, sanoat korxonalarida qayta tiklanuvchi energiyadan foydalanishning istiqboli quyosh va shamol 
quvvatlarini kengaytirish, energiya saqlash texnologiyalarini joriy etish, biomassa salohiyatidan foydalanish 
hamda korxonalarning o‘z energiya ishlab chiqarish tizimlarini rivojlantirish bilan bog‘liq. Bunday yondashuv 
sanoatning energiya xarajatlarini optimallashtirish, tabiiy gazga qaramlikni kamaytirish va ishlab chiqarishning 
ekologik samaradorligini oshirishga xizmat qiladi.

Tadqiqot natijalari O‘zbekistonda qayta tiklanuvchi energiya manbalarining sanoat korxonalari energiya 
ta’minotidagi ahamiyati tobora ortib borayotganini ko‘rsatdi. 2021–2025-yillarda qayta tiklanuvchi energiyaning 
o‘rnatilgan quvvati qariyb 4,9 baravar oshib, 10 027 MWga yetgan. Ushbu o‘sish, asosan, quyosh va shamol 
energetikasining jadal rivojlanishi hisobiga ta’minlangan.

Shu bilan birga, qayta tiklanuvchi energiyaning iqtisodiy samarasi elektr energiyasi ishlab chiqarish, tabiiy 
gazni tejash va energiya xarajatlarini kamaytirish orqali namoyon bo‘lmoqda. Shunday qilib, sanoat korxonalarida 
qayta tiklanuvchi energiya manbalaridan foydalanishni kengaytirish energiya ta’minoti barqarorligini oshirish, 
ishlab chiqarish xarajatlarini kamaytirish va sanoatning ekologik samaradorligini yaxshilashning muhim 
omillaridan biri hisoblanadi.

X U L O S A  V A  T A K L I F L A R
O‘zbekistonda qayta tiklanuvchi energiya manbalaridan foydalanish ko‘lami so‘nggi yillarda sezilarli 

darajada kengayganini ko‘rsatdi. IRENA ma’lumotlariga ko‘ra, 2021–2025-yillarda qayta tiklanuvchi energiyaning 
o‘rnatilgan quvvati 2 056 MWdan 10 027 MWgacha, ya’ni qariyb 4,9 baravar oshgan. Ushbu o‘sishda quyosh 
va shamol energetikasi asosiy drayver bo‘lgan.

Tahlil natijalariga ko‘ra, qayta tiklanuvchi energiya sanoat korxonalarining energiya ta’minotini diversifikatsiya 
qilish, elektr energiyasi xarajatlarini optimallashtirish va an’anaviy energiya manbalariga qaramlikni kamaytirish 
imkonini beradi. Qayta tiklanuvchi energetika loyihalari doirasida 2 508 MW quyosh quvvati yaratilishi, 4,715 
mlrd kVt·soat elektr energiyasi ishlab chiqarilishi va 1,271 mlrd m³ tabiiy gaz tejalishi mazkur yo‘nalishning 
iqtisodiy ahamiyatini tasdiqlaydi.

Shu bilan birga, IRENA ma’lumotlarida O‘zbekiston bo‘yicha biomassa energetikasining alohida o‘rnatilgan 
quvvati qayd etilmagan. Bu sanoat korxonalarida qishloq xo‘jaligi va ishlab chiqarish chiqindilaridan biogaz va 
bioenergiya olish imkoniyatlarini yanada kengaytirish uchun salmoqli salohiyat mavjudligini ko‘rsatadi.

Takliflar:
1. Sanoat korxonalarida quyosh elektr stansiyalarini keng joriy etish va korxonalarning kunduzgi elektr 

energiyasiga bo‘lgan talabini qisman o‘z ishlab chiqarish quvvatlari hisobidan qoplash.
2. Biomassa va biogaz energetikasini rivojlantirish uchun sanoat va qishloq xo‘jaligi chiqindilaridan 

foydalanishga yo‘naltirilgan loyihalarni rag‘batlantirish.
3. Qayta tiklanuvchi energiya loyihalariga investitsiyalarni jalb qilish uchun imtiyozli kreditlar, soliq rag‘batlari 

va davlat-xususiy sheriklik mexanizmlarini kengaytirish.
4. Sanoat korxonalarida qayta tiklanuvchi energiya loyihalarining samaradorligini investitsiyaning qaytish 

muddati, energiya xarajatlarining kamayishi va tabiiy gaz tejalishi asosida muntazam baholab borish.
5. Qayta tiklanuvchi energiya manbalarini energiya saqlash texnologiyalari bilan integratsiya qilish orqali 

korxonalarning energiya ta’minoti barqarorligini oshirish.
Natijada, qayta tiklanuvchi energiya manbalaridan foydalanishni kengaytirish O‘zbekiston sanoatida 

energiya samaradorligi, iqtisodiy tejamkorlik va ekologik barqarorlikni bir vaqtda ta’minlash imkonini beradi.

